Ysbïwyr 2
[Cofiwch addasu’r eirfa a’r dafodiaith i siwtio’ch ardal. 

Ceir rhan gyntaf yr hanes yn y sgets Ysbïwyr 1]

Cefndir Beiblaidd: Numeri 13, 14
Cymeriadau: 
Caleb wedi ei wisgo mewn du i gyd, gyda mwgwd 

os yn bosib.(OOCaleb)

Moses wedi ei wisgo fel milwr. (Moses = M, fel yn y ffilmiau James Bond)

Shaffat wedi ei wisgo mewn du, ond heb fwgwd (Shaffat fab Chori, Numeri 13:5)


Un o’r Israeliaid cyffredin – merch neu fachgen, Reuben neu Hana.

(Mae OOCaleb yn cymryd ei waith o ddifri. Mae’n sefyll yn syth fel milwr drwy’r amser, ac yn siarad mewn llais uchel, cadarn wrth ymateb i M. Dydi Shaffat ddim mor filwrol!)

00Caleb:
Moses, roedd o’n anrhydedd i gael mynd â’r tîm i wlad Canaan.
M:
Rydyn ni i gyd yn falch iawn o’ch cael chi’n ôl yn saff OOCaleb a chi Shaffat. Nawr....eich adroddiad!
00Caleb:
 Iawn Syr! (Saliwtio)

Ardal fendigedig. Digon o laeth, digon o fêl, digon o ffrwythau, digon o rawnwin, tiroedd da a ffrwythlon, syr! 

Shaffat: 
Ond M....mae’r bobl yno yn gryfion iawn, mae nhw fel cewri. Mae’r trefi fel caerau, ac yn fawr iawn. Mae’r wlad yn llawn o’n gelynion.
OOCaleb:
Mae Canaan yn le gwych, syr! Mae Duw wedi rhoi’r wlad i ni! Rydyn ni’n sicr o goncro’n gelynion – dylen ni fynd yno’n syth, syr!
Shaffat:
Wwww! Na, na, well peidio. Mae pobl y wlad yn gryfach na ni. Mae nhw fel cewri. Dyn ni’n edrych fel ceiliogod rhedyn o’u cymharu â nhw! - yn fach, fach iawn.  Mae nhw’n bobl greulon a bydd byw yn y wlad yn siŵr o’n difetha ni.
Reuben/Hana:
(Rhaid ymddwyn yn hysterical)

 Oooo! Pam wnes i adael yr Aifft? Pam wnes i ddim marw yn yr anialwch! O! Dw i ddim isio byw! Dydi bywyd ddim yn deg! Pam mae Duw wedi dod â ni i fa’ma, i gael ein lladd gan gewri ffyrnig! Bydd fy mhlant yn siŵr o farw, bydd fy ngŵr/ngwraig yn siŵr o farw. Oooo!...Pam fi! Pam ni! O! Ddylen ni i gyd fynd ôl i fyw yn yr Aifft!
OOCaleb:  
Mae’r wlad mae Duw wedi ei haddo i ni yn fendigedig! Mae’n Duw ni’n ddigon nerthol i’n harwain ni i mewn i’r wlad yn ddiogel; mae’n Duw ni mor fawr bydd yn gwneud i’n gelynion syrthio wrth ein traed. Peidiwch â bod ofn y bobl sydd yno rŵan. Mae Duw ar ein hochr ni!
Reuben/Hana: 
(Yn ffyrnig) Mae eisiau’ch lladd chi (00Caleb) a chi (Moses)! Dych chi ddim yn haeddu cael byw. Pam dych chi wedi dod â ni yma! Dw i ddim eisiau marw yn ngwlad Canaan!
 M: 
Mi gei di dy ddymuniad – fyddi di ddim yn cael mynd i wlad Canaan.

Mae’r Arglwydd wedi siarad. Dim ond Caleb a Josua fydd yn cael mynd i mewn i wlad Canaan. Bydd y gweddill ohonon ni’n marw yma yn yr anialwch.  Byddwn ni’n crwydro’n ôl ac ymlaen yma am 40 o flynyddoedd. Mae Duw wedi’ch clywed chi’n cwyno a ffraeo a chega yn ei erbyn. Mae’r Arglwydd yn mynd i’n cosbi ni fel cenedl.
(Saib)

OOCaleb – dych chi wedi gwneud gwaith gwych. Disimissed  00Caleb.
(Exit Caleb)

Shaffat, byddwch yn barod. Mae’r Arglwydd am eich cosbi.

(Exit Shaffat yn syn/ofnus)

Reuben/Hana, pryd ydych chi’n mynd i ddysgu trystio’r Arglwydd?

(Exit Reuben/Hana’n benisel)

Well i mi fynd i baratoi – mae gen i 40 mlynedd caled o’m blaen.

(Exit Moses)

